
vir die kind in die besonder en vir die onderwys in die algemeen mag hé.

4.3 LITERATUUROORSIG

Uit die literatuuroorsig oor linkshandigheid het dit geblyk dat sosiale kondisionering,
negativisme en oorerflikheidsfaktore wel 'n rol kan speel in die bepaling van handvoor-
keure, maar dat navorsing op neurologiese terrein waarskynlik op hierdie stadium die mees-
te lig werp op die oorsaaklikheid van handvoorkeure. Dit is gegrond op die feit dat ge-
noegsame aanduidings in die literatuur gevind is, dat daar 'n verband bestaan tussen hand-
voorkeure en spraaklateraliteit; dat spraakverteenwoordiging nie by alle linkshandiges die-
selfde prominente plek beklee as by regshandiges nie; en dat baie navorsers van mening
is dat daar 'n verband bestaan tussen linkshandigheid en breindisfunksie aangesien dis-
leksie, epilepsie en hakkelary persentasiegewys meer voorkom onder links- as regshandige
kinders.

Ten opsigte van die psigologiese eienskappe van kinders met linkshandige neigings,
blyk dit dat navorsers van mening is dat negativisme, hardkoppigheid, antisosiale gedrags-
patrone en neurotiese trekke persentasiegewys meer voorkom onder linkshandiges as regs-
handiges.

Navorsers is ook van mening dat die intellektuele en skolastiese vermoéns van links-
handiges nie dieselfde verspreidings toon as die van regshandiges nie aangesien links-
handiges persentasiegewys minder intelligent is en skolasties swakker presteer op skool.

Oor die implikasies van gedwonge regshandigheid blyk dit ook dat daar uiteenlopen-
de menings bestaan. Sommige navorsers is van mening dat 'n omskoling van links na regs
kan lei tot frustrasie, negativisme en hakkelary, terwyl ander weer beweer dat dit die kind
net kan bevoordeel.

’n Groot leemte van al hierdie beskouinge is dat dit nie empiries bevestig is nie of
dat met geselekteerde en nie-verteenwoordigende groepe linkshandiges navorsing gedoen
is. Hierdie leemtes het dan ook as spoorslag gedien vir 'n meer omvattende en diepgaan-
de ondersoek met verteenwoordigende groepe linkshandiges (linksskrywers) en gedwonge

regshandiges.

4.4. METODE VAN ONDERSOEK

4.4.1 Die eksperimentele en kontrolegroepe

Die eksperimentele en kontrolegroepe was verteenwoordigende steekproewe afkom-

stig uit die universum van die normale Afrikaanssprekende st. 8-skoolgaande bevolking


















































